
Sanz Lehendakariak Elizondoko Jorge Oteiza Museo Etnografikoaren eraberritzea inauguratu du (Baztan) 
Zentroan Javier Ciga pintorearen erakusketa iraunkorra ikusi ahal izango da
Astelehena, 2010eko martxoaren 29a.  Miguel Sanz Sesma Nafarroako Gobernuko Lehendakariak Jorge Oteiza Museo Etnografikoaren eraberritzea inauguratu du Elizondon (Baztan), Javier Ciga pintorearen (1877-1960) lanak hartzeko egokitu baita. Jardun horrek bat egin du artistaren heriotzaren berrogeita hamargarren urteurrenarekin. Lanok egiteko, Kultura eta Turismo Departamentuak 124.553,85 euroko diru-laguntza eman du, ia-ia proiektuaren ehuneko ehun.

Sanz Lehendakariak azpimarratu duenez, “Javier Ciga Nafarroako XX. mendeko artista handienetako bat da”, eta “museo aipagarri hau lortzeko Ciga Fundazioaren eta Baztan Udalaren ekimenak bat egiteko ideia handia” nabarmendu du. 

Ciga Fundazioak Baztan Udalari pintura-bildumaren atal bat laga dionez, Jorge Oteiza Museoa eta erakusketa etnografikoa, 2004an inauguratua, berritu behar izan dira. Margotze-lanak, lurzoruak, segurtasuna eta standak eta erakusketako piezak kendu dira, besteak beste. Horren ostean, museo-muntaketa berrian elkarrizketa ezar daiteke pieza etnografikoen eta artistaren lanen artean, batez ere izaera konstunbista dutenekin eta Cigak islatutako baztandar izaerako tipo eta adierazpenekin. Modu horretan, museoak bisitariari haranaren iraganetik ibilbide iradokitzailea egiteko aukera ematen dio; erakusketa modu bikoitzean da erakargarria, ahanzturatik berreskuratutako lanabesak behatzearekin batera horiek biltzen dituzten eszenak ere ikus daitezke eta. Kultura eta Turismo Departamentuak aholkularitza teknikoa eman du (planifikazioa, erakusketa etnografikoaren birdefinizioa, etab.).

Erakusketa iraunkorra 61 lanek osatzen dute (47 olio, akuarela 1, 12 marrazki arkatzez eta ikatz-marrazki 1). Nafarroako Gobernuak Nafarroako Museoko bildumatik bederatzi koadro laga ditu, xede honetarako zaharberritu direnak. 

Inaugurazio-ekitaldian hurrengo hauek ere egon dira: Juan Ramón Corpas Mauleón Kultura eta Turismo kontseilaria; Virginia Alemán Arrastio Baztango alkatea; Fundazioko kideak, Pello Fernández Oyaregui idazkariak ordezkatuta; eta Ana Mari Marín Museoko Lagunen Elkarteko presidentea, baita Gurutze Ciga bizirik geratzen den artistaren alaba bakarra. Museoak Baztango monumentu megalitikoei buruzko areto bat ere girotu du. 
Cigaren lanen ibilbidea
Cigaren bilduma Museoko lehenengo eta bigarren solairuen artean banatuta dago. Lehen solairuan artistak Iruñako Euskal Zentrorako Pariseko egonaldian, 1914an, margotu zituen formatu handiko lau lan daude. Lanok ukitu narratibo eta dekoratibo handia dute, eta Navarro Villoslada miretsiaren ‘Amaya o los vascos en el siglo VIII’ lanean oinarrituta daude. Koadro horietan tematika historikoa eta kostunbrista nahasten dira, gorespen etnografikoaren ildotik, garai hartako postulatu estetiko eta ideologikoekin bat etorriz. Lan hauek dira: ‘Bajo el árbol de Jauregizar’ –eduki sinbolikoa-, ‘Proclamación del Primer rey de Navarra’ eta eduki etnografikoa duten beste bi lan, ‘Salida de Misa’ eta ‘Sokadantza’. Era berean, 1910eko ‘Artzaia/Pastor’ lana ere badago.
Bigarren solairuan familiaren erretratuak, San Fernando Akademiaren lanak eta Pariseko etapakoak (1912 – 1914 ), eta eszena kostunbristak eta Baztango paisaiak daude, espetxean margotutako marrazkiak eta lan aipagarriak, hala nola ‘Retrato del doctor Guillermo Balda’, ‘Combinación de la ruleta’, ‘Sagardien’ eta ‘Elizondoko Neskatxak’ eta ‘Estudio’. Azken lan hori ikatz-marrazkia da, eta horri esker San Fernando Akademiako urrezko domina irabazi zuen.

Erretratuei dagokienez, Cigak genero honetan erakutsi baitzuen trebetasun berezia, hurrengo hauek aipa daitezke: Natitxu eta Migueltxo seme-alaben haurtzaroko erretratu batzuk eta koinatarenak, Fely niña; “Autorretrato” maisulana; Eulalia emaztearen bi erretratu, busto bat alboz eta beste bat gorputz osokoa, tradizio ingeleseko preziosismoa eta dotoretasuna ezaugarri dituena. Irudia okertuta agertzen da, luxuzko jantziaren kalitateak eta gardentasunak islatzen dira eta atzealdean izaera erromantikoa duen paisaia agertzen da. 
Errealismoaren goren-unea ‘Viejo con violín’ lanean agertzen da. Lan horretan, itxura gogor eta zakarra pertsonariari dagokion duintasunarekin batera agertzen dira. Pariseko aldikoak dira Pariseko eta Baztango paisaien taulatxo txikiak. Horien artean, aipatzekoa da ‘Nocturno en el Sena’ lana, kolore bortitzeko orbanak dituena, fauvismotik hurbil daudenak, eta Salaverri jaun-andreen gorputz erdiko erretratuak. Azken horien artean, don Manuelen kasuan, aurpegiaren eta eskuen tratamendu bikaina nabarmendu behar da.
Era berean, maisutasunari zein kalitateari dagokienez bikainak diren beste hiru lan ikus daitezke: ‘Retrato del Doctor Guillermo Balda’ erretratuan, pertsonaiaren duintasuna eta atzitze psikologikoa eta Zurbaranen tankerara zuria argi-foku gisa modu bikainean erabiltzea nabarmendu behar dira; ‘Combinación de la ruleta’, gazte bat biluzik agertzen da, erruleta jokoaren konbinazio posible guztiak kalkulatuz, trazu zehatz eta indartsuekin egindakoa, anatomiaren tratamendu bikaina erakutsiz; eta ‘Sagardien’ edo ‘Elizondoko Neskatxak’ lanetan, Baztango paisaia atzean dagoela, iluntze beltzean, bi gazte lehen planoan agertzen dira, sagar-otzarekin.

Amaitzeko, bigarren solairuan Baztango paisaia margotuta agertzen da, “Dibujos de la cárcel” seriean (EAJko zinegotzia izan zen Iruñako Udalean 1920 eta 1923 eta 1930 eta 1931 bitartean, eta urte eta erdi espetxean egon zen, 1939ko irailera arte) eta ‘El mus’, azken aldiko lana, Baztango ohiko eszena irudikatzen duena. Horiekin batera, Museoan ikus daitezke ‘Mohamed-Ben-El Peli-Makurra’, gazte baten bustoa aurretik ikusita, estilo musulmanean jantzita, eta ‘Estudio’, konplexutasunari dagokionez garrantzi handiko lana dena, bai anatomien tratamenduarengatik, bai eskortzoengatik eta argi-itzalen jokoarengatik.

Biografia


Javier Ciga Etxandi (1877–1960) Iruñan jaio zen 1877an. Amaren aldetik Baztangoa zen eta lurralde horri lotuta egon zen alderdi pertsonalean zein piktorikoan, Baztango paisaia, tipoak eta ohiturak behin eta berriro margotu zituen eta.

Cigaren lanen erroak Erromantizismoan eta Errealismoan daude. Lehenengotik lurrarekiko eta lanaren inspirazio-iturri izandako jendearekiko maitasuna hartu zituen; bigarrenetik, errealitatea islatzeko eta perfekzioa erdiesteko obsesioa, akademizismoa gaindituz. Pariseko egonaldian Inpresionismoaren eta Postinpresionismoaren erabilera berriak eta teknikak gehitu zituen. Hala ere, Ciga, nahita, bere ideal estetikoaren aurrean leiala izan zen, perfekzio errealistari eta pinturaren balio handiei lotuta.

Gaiei dagokienez, Cigak askotariko generoak jorratu zituen: erretratua, pintura etnografikoa eta kostunbrista, paisaia, natura hila, gai historikoak eta euskal kondairei lotutakoak eta bestelakoak, hala nola erlijiosoak, biluziak, alegorikoa edo sinbolikoa, animaliei lotutako gaiak, etab. Teknikak ere askotarikoak izan ziren, batez ere olioa, marrazkia (arkatza, ikatz-marrazkia, urkolorea), akuarela, kartela.

Museoa
Museoaren egoitza Puriosenea etxean dago, “mairuen etxe” izenekoan. Elizondoko hiriguneko eraikin zaharrenetakoa da, XV. mendearen amaiera eta XVI. mendearen hasiera bitartekoa. 

2001ean, Iturria-Repáraz familiak etxe honen erabilera Elizondo herriari laga zion, bertan museo bat jar zezaten Baztango historiarekin eta ohiturekin. Proiektu horren emaitza izan zen 2003an Baztango “Jorge Oteiza” Museo Etnografikoa inauguratzea. Museoan haraneko bizimoduekin edo lanekin lotutako piezak daude, azken hamarkadetan desagertu direnak edo erabat aldatu direnak. Jorge Oteiza euskal eskultorearen izena proiektuari hasiera-hasieratik lotuta egon zen, 2002an Museoari “Maternidad” eskultura laga baitzion. Eskultura hori museoaren aurreko lorategi txikian dago.
Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

